
	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	Хэдхэн нүүдлийн өмнө залуу өрсөлдөгч тэнцэх санал гаргасан боловч мастер толгой сэгсрэв. Тэнцүү байдалд өөрт нь далд давуу тал байсан тул тэр татгалзсан хэрэг биш, харин хагас оноо өөрт нь онцын ач холбогдолгүй байсных юм. Учир нь гэвэл энэ өрөг хагас шувтаргын тэмцээний сүүлчийнх байсан бөгөөд үүнийг л хожвол тэр Улсын аварга шалгаруулах шувтаргын тэмцээнд орох байлаа. Нэг л бяцхан алхам хийчихвэл эцсийн шатан дээр гарч болох байв.

	Энэ ялалт өөрт нь хэчнээн чухаг гээч! Тэр гурван жилийн турш шувтаргын тэмцээнд орох гэж хэчнээн ч зүтгэв. Шатрын гараа анх хийлцэж явсан хүмүүс нь одоо тэмцээнд тааралдахаа ч болиод зарим нь олон улсын хэмжээнд нэрд гарч, зарим нь бүр больчхоод эсвэл хэвлэлийн шатрын буланд хүний өргийг тайлбарлах болжээ. Энэ нь шүүмжлэгчид шүү дээ. Тийм улсын нэг нь энэ тэмцээнд байх бөгөөд шүүгч хийж байгаа ажээ. Харин тэр одоо гимназын сурагч, бараг хүүхдүүдтэй үзэлцэх боловч тэд нь ихэмсэг дүр үзүүлэн муугаа нуухыг нь үл тоомсорлон шатрын энэ буухиа уралдаанд шинэ үеийнхэн давамгайлж байгааг үл нуун ёжилцгооно.

	Үүнийгээ тэр хэнд ч уудалж нээхгүй байсан боловч хоцрох вий гэж үе үе үнэхээр айж эмээдэг болов. Чухамдаа ийм сэтгэгдэл түүнд шинэ зүйл биш байсан бөгөөд энэ удаа өөр шалтгаантай байжээ. 

	Тэр оюутан байхдаа засгийн газрын эсрэг жагсаалд оролцсон юм. Харгис цагдаа тэднийг хөөн тарааж эхлэхэд тэр зугтаагчдын түрүүнд орчихсон явав. Гэвч тэнхээ тамир муу тул хүмүүсээс улам хоцорсоор байв.

	Тэр, хүний зүс царай ч ялгахаа болиод урдуур нь ширүүнээр хөндөлдөх олон хөлийн жирэлзэхийг л мэдэрч улам хоцорсоор байлаа. Олон хөлийн жирэлзэхээс тэр улам айж эмээж дахиад хэдэн мөч өнгөрөхөд бүгдээс ганцаардан хоцорч зугтаагчдын дундаас онцгойрох нь гэж тэр үхтлээ айж билээ.

	Зовох шаналахын гүн гүнзгийг тэр хэнд ч хэлэхгүй байсныг дээр бид өгүүлсэн билээ. Бусдад мэдэгдэх зүйл гэвэл даагаа л нэхсэн хэрэг бөгөөд үүнд онцын зүйлгүй, ойлгомжтой байлаа. Харин сүүлийн хоёр тоглолтод тэр амжилт олсонгүй зарим шогч нэгний хэлдгээр доод танхимд буюу хүснэгтийн адагт оров. Шатрын шүүмжлэгчид түүнийг, хуучин чадлаа алдаж, сэхэл авахаа больж, овоо эхлэх авч дорхноо тамирдаж баараггүй хожлоо ч алдах боллоо гэж ярилцах боллоо. Үүнд эргэлзэх зүйл үгүй тул хүнийг буруушаах хэрэггүй. Харин гарцаагүй байдлаас хэрхэн гарч зайлахаа олж ядан байхад залуус ар хударгаар нь доогтойхон ирмэлцэх нь түүнд хэцүү байв. Шатрын сонин хэвлэлд, нэр цохон дурдаагүй боловч, мастерын цолыг насан туршид нь олгох хэрэггүй харин үе үе тэмцээнд бодитой үр дүнгээр баталж байхгүй бол зарим хүн мастерын цол аваад бүх зүйл дуусдаг гэх мэтээр яригдах нь түүний сэтгэлийг бүр ч их шаналгадаг байв. Мастерын цол гэдэг нь гүн хэргэм биш.

	Энэ бүхэн өөрт нь хэр зэрэг хамаарахыг мэдэж л байлаа. Зовлон нэгт хүмүүсийн нэрийн хамт өөрийнх нь нэрийг хашилтад хийж бичсэн нь нүдэнд нь үзэгдэх шиг болдог байв. Бусад нь, за яах вэ гэж тэсэн өнгөрүүлдэг бол тэр тэгэхгүй, залуу насандаа зав зайгаараа оролдож явсан биш харин бүх хүч чадлаа зориулж амьдралынхаа амжилт ололтыг шатартай холбож ирсэн юм.

	Бүр оюутан цагтаа мастерын цолд хүрч сайн сурлагатан байсан боловч хуулийн ангийн шалгалтуудаа хойшлуулсаар байгаад өгч чадаагүй юм. Тэр үед өөр тавцан илүү сайхан санагддаг болов.

	Тэр нь үл ойлгох хүнд хар цагаанаар будсан жаран дөрвөн нүдтэй, сугандаа хавчуулаад явчихмаар бяцхан самбар боловч оюун билгийн хүч сорих гайхамшигт сайхан ертөнцийг нээх бөлгөө. Буурьтай суурьтай хүмүүс чухагчлан, бие сэтгэлээ зориулах ихэнх үйлс эцэстээ хоосон хий зүйл гэдгийг мастер мэдэх тул тэр ертөнц дэх ололт ялалт нь мөн л хий хоосон зүйл гэдэгт төдийлөн сэтгэл зовдоггүй байв. Тэрээр, шатар бол урлаг юм, тэгэхлээр түүнд биширнэ гэдэг аливаа тэнгэрлэг дээд шүтээнд бишрэхэд зайлшгүй байх тэр сайхан тавиланг амсана гэж үздэг хүмүүсийн бодлыг хуваалцдаг байв.

	Гэвч, цэвэр ухаан санааны таашаалаас гадна цэнгээн, хөгжөөнт амьдралыг олгох алдар нэрийн тухай мөрөөдөл зэргийн амьжиргааны бодол ч бас байсныг онцлон тэмдэглэх хэрэгтэй юм. Манай мастерын хувьд энэ бүхэн багагүй үүрэгтэй нь мэдээж юм. Гачиг тарчиг ядуухан амьдралтай байсан оюутан чухамдаа шатрын ачаар л амьдралын тансаг бүхнийг хүртэх болсон юм. Тэмцээн гол төлөв амралт сувиллын газар, байгалийн гоо үзэсгэлэн хосолсон газар болох бөгөөд хүний мөнгөөр бүтдэг ч гэсэн залуу шатарчин элдэв зугаа цэнгээнт амьдралд санаархах бөлгөө. Танхимд нам гүм болсон үзэгчдийн нүдэн дээр тэрээр бодолд умбасан байдалтай нүүдлээ бодон эсвэл шатрын ширээнүүдийн дундуур яаралгүй алхлан их л бясалгасан дүр үзүүлэн байх нь цаанаа л нэг үлэмжхэн мэт санагдах бөгөөд үзэгчдэд ямар сэтгэгдэл төрүүлснээ үзэх гэж хааяа санамсаргүй мэт хулгай нүдээр танхим руу хяламхийнэ.

	Амралт сувиллын газар ялангуяа рашаан сувиллын газарт авьяаслаг залуучуудын урам билгийг сэргээхэд бэлхэн хүүхнүүдийн анхаарлыг залуу шатарчид татна. Мастер маань ч мөн тэр үеийнхээ янагийн явдлаас санах бөгөөд тэр ч байтугай сүүлчийнх нь гэрлэлтээр төгсөж билээ. Сайхан ч үе байсан аж! Шатрын бяцхан талбар амьдралын өргөн замыг нээгээд тэр нэг удаа бүр гадаадад явж яваандаа олон улсын аялал тэмцээнээс эхлээд шатрын мундагчуултай хийх уулзалтаас өгсүүлэн нимгэн сиймхий хувцастай хар нүдэн хүүхнүүдийг ордныхоо усан оргилуурын дэргэд бүжиглүүлсэн тансаг баян хаад магаража нартай уулзах мөрөөдөл нь биелэх ч юм шиг санагддаг байлаа. 

	Аяа, амьдрал гэгч юутай доогтой! 

	Мөрөөдлийнхөө оргилд хүрэх шахаад байтал хүч чадал хомсдож ойр дөт очих ч аргагүй болдог байна. Зах хязгаарын нэгэн хотод шатрын хөлөг ширтэн суух дөчин насандаа жинхэнэ хүч авьяас нь шатрын бүтээлч бясалгалд биш харин амьдралын тухай сайхан мөрөөдөлд л илэрчээ гэдгийг тэр ойлгож байв. Мөрөөдөл, амьдралын бодит байдал хоёрын их зөрөө зовоохоос өөр зүйлгүй. Залуу насны хий мөрөөдөл ард хоцорсон авч амьдралаа буруу суурин дээр тулгуурлаж хосгүй авьяас билигтэй мэт санагдсан нь жирийн юм байжээ гэдэгтэй эвлэрэхэд харин түүнд бэрх байлаа.

	Арай ч гайгүй байлгүй, хүч тамираа алдаагүй биз гэж тэр энэ тэмцээнд найдлага тавин ирээд эргэлзлээ тайлахаар хатуу шийдсэн аж. Тэгээд ч тоглолтдоо хамаг хүчээ шавхаж билээ. Бусдын хувьд энэ нь даага нэхсэн тэмцээн мэт санагдавч түүний хувьд бүхий л амьдралаа дүгнэн өөрөө өөртэйгөө данс цайруулах нэн чухал хэрэг байлаа. Одоо тэр энэ өрөг дээр бодлогошрон суух бөгөөд театрын кассын урт оочирт зогсож зогсож хүрдгийн даваан дээр билет дууссаныг дуулсан хүн мэт бүүр яг шийдэх мөчид тамирдан хоцрох уу, эсвэл хүсэн хүлээсэн ялалтдаа хүрэх нь үү гэдэг нь энэ өргөөс шалтгаалах байв. Өөртэй нь эрт дээр хамт эхэлсэн боловч арай илүү авьяастай ч байсан юм уу, аль эсвэл илүү азтай ч байсан юм уу, ямар ч атугай өөрийг нь ардаа хол хаясан хүмүүстэй нэг хүчээ сориод үзэж болох нь уу? гэсэн бодол сэтгэлийг нь эзэмдэнэ.

	Мастер шатраа ширтэн нэлээд суугаад хэдхэн нүүдлийн өмнө залуу өрсөлдөгч нь тэнцье гэж санал гаргахдаа арай яарчээ гэсэн бодолдоо улам ч гүн итгэх болов. Залуугийн байж ядахыг ойлгож болох юм, учир нь гэвэл арын эгнээнд зогсох улаан хувцастай бүсгүй дээр байн байн очиж чихэнд нь шивнэн байгаа харагдана. Энэ орой аятайхан цэнгэх нь бүтэхээ больчих вий гэж айсандаа тэр бүсгүйг тайтгаруулан, бага зэрэг хүлээхийг ятган гуйж байгаа биз. Өрсөлдөгчөө хянуур ажиж байсан, мастер ялалтынх нь уг сурвалж үүнд л байж магад гэж бодсондоо байж ядан байхыг нь даруй анзаараад хүслээр нь болсонгүй татгалзав. Гэвч хэдэн нүүдлийн дараа байдал өөрт нь төдий л таатай биш болсныг мэдээд буруу ташаа дүгнэлт хийснээ ухаарч тэнцэж чадах эсэхдээ ч эргэлзэх болов. Энэрэлгүй бодит байдлын өмнө арчаагүйгээр сөхөрмөөр санагдав. Байдлыг хялбарчилсан чинь хараар тоглосон түүний морины нүүдэл хаагдаж h7-д хэцүү хүнд байдалд орсон ноёноо хамгаалах хүүгээс өөрцгүй болсон байхад өрсөлдөгчийнх нь цагаан хөлийн тэмээ чөлөөтэй нүүх болж бэрсийн мадад унахад хүрээд байлаа. Өрсөлдөгч нь бүх зайг эзлээд байхад тэр өөрөө хавчигдаж бүр мухардахад хүрсэн байв. Одоо яах бил ээ? Дэмий л цаг нөхцөөхийн тулд ноёны урдах хүүгээ нэг түлхэхээс өөр нүүдэлгүй болжээ. Мастер хувь тавиландаа дийлдэн тэр нүүдлээ хийхээр гар сунгатал хөлгийн нөгөө зах руу харц нь тусч тэр гараа огцом татан авлаа.

	Энэ нүүдэлд чинь үнэхээр нарийн зүйл байгаа юм гэж үү? гэсэн бодол гайхширлыг нь төрүүлнэ. Байгаа дөрвөн хүүгээсээ нэг юм уу, хоёр ч хүүгээ золиосонд гаргах юм. Тэгснээр өрсөлдөгчийн тэмээ хөлгийн голд ганцаардана. Бэрсээрээ ноёныг нь шалсаар байгаад тэмээг нь «хүртчихээр» нүүгээд байвал энэ нүүдлийн төгсгөл нь болно.

	Мастер хоёр гараараа ширээ тохойлдоход харц нь барилга байшингуудын дээгүүр элэн халих онгоц мэт шатар дээгүүр бэлчинэ. Тэнгэр минь! Эхний хүүг золиосонд өгөхөд хэчнээн ч олон янзын нүүдэл гарч ирэх нь энэ вэ? Яаж эд бүхнийг судалж цэгцлээд арга барсан хөөрхийлөлтэй байдалд орчхолгүй, цорын ганц гайхамшигт нүүдлийг яаж олж хийдэг бил ээ? Хугацаа хариугүй дуусах гээд байдаг! Түүний шатрын амьдралын хамгийн чухал шийдвэрлэх нүүдэл энэ тул тэр нүүдлээ шинжин бодсоор сууна.

	Ийнхүү бодон суутал үйлчлэгчдийн нэг нь жирийн цэнхэр дугтуйтай захидал авчирч өгснийг хяламхийн харснаа Мариягаас ирж гэдгийг мэдээд ширээнийхээ буланд тавив. 

	Тэр анхаарлаа дээд зэргээр төвлөрүүлж үлдсэн хугацааг шавхан ашиглахыг эрмэлзэж байв. Эхний хэдэн янзын нүүдлийг шинжтэл өрсөлдөгч нь догь хариу барьж хялбархан няцааж болохыг хармагц сэтгэл уймран бодол нь холилдов. Гэсэн ч тайвширвал байдал тодорч болох юм гэж бодоод дорхноо биеэ барив.

	Ядарч байгаадаа автаж болохгүй, энэ олон нүүдлээс хожилд хүргэх нэг л нүүдэл бий гэж нэг юм чихэнд нь шивнээд байх шиг санагдаж түүнийг л тэр заавал олох ёстой болов. Зөн бэлгэ нь төөрсөн юм шиг тэр зөв нүүдлээ шуудхан олоогүй нь гэм болж хичээлийн завсарлагаагаар сургуулийн хашаанд хүүхдүүдийн араар нуугдах дэггүй жаал мэт зөв нүүдэл нь зориуд нуугдаад намайг олооч, бариач гээд байх шиг санагдахад мастер ширээн дээгүүр улам бөхийж дахин хичээнгүйлэн бодсоор...

	Үүний зэрэгцээ хүчин мөхсөдөж сэтгэлийн тэнхээ алдаж эхлэв. Цангасан хүнд үзэгдэх цөлийн зэрэглээ мэт тэр нүүдэл маань дэмий хоосон зүйл байсан юм биш байгаа гэж тээнэгэлзэн сууна. Тэр нүүдэл байсан юм бол аль вэ? Одоо болтол хараагүй баймааргүй юм? Гэнэт тэр, шалгаж үзсэн нүүдлээ сэтгэлдээ давтаад л урагшилж байна гэж бодоод тээрмийн морь шиг дороо холхиод л байснаа сая мэдэж, бүү хүний инээд хүргээд бай, тэр хайгаад байгаа нүүдэл чинь байх ч үгүй, ямар ч найдлага алга, байж болшгүй утгагүй тэнэг явдал болох вий гэж нэг юм шивнээд байх шиг болов.

	Мастер гэдийн эгцлээд өрсөлдөгч өөдөө харахад тэр урдаас нь эелдэгхэн инээмсэглэв. Үзэгчид тэр хоёрын тоглолтыг харахаа болиод өөр самбар луу хандсан байна. Гагцхүү нэг өвгөн унтсан харсан хоёрын аль нь мэдэгдэхгүй эхний эгнээнд тэдний харалдаа сууна.

	Энэ үед мастер гараа алгуурхан өргөөд тухайн байдалд цорын ганц боломжийн нүүдэл хийж ноёны урдах хүүгээ нэг түлхсэн нь шатрын амьдралынх нь шийдвэрлэх цорын ганц нөгөө нүүдэл нь байв. Гар хуруу нь салганан чичрэвч тэр тайван суулаа. Түшлэгээ налаад нүдээ анин «Би олоогүй л болохоос арга зам байсан л байх ёстой, би андуурсан баймааргүй л юм. Гэртээ хариад л хянаж үзэхээс, их л ядарч дээ» гэж бодов. Гэнэт гэртээ хариад хянаж үзээд ч яах бил ээ, хаана алдсан, энэ удаа ч шувтаргад орж чадахаа больсон зэрэг нь ч бүгд өөрт нь хамаагүй мэт санагдаад, номхон хүлцэнгүй болох цаг ирж дээ гэж бодов.

	Тэр захиа авснаа санаад задалж уншив. Бүгд сайн сууж байгаа, бороо их орж байгаа гэх мэтээр эхнэр нь жирийн зүйл бичсэн бөгөөд мөнгөний тухай нэг ч дурсаагүйг бодвол хоёр хүүхдийнхээ нэмэгдлийг аваад сарын эцэс хүргэх нь, сайн хэрэг гэж сэтгэв.

	Өрсөлдөгч нь нүүхэд тэр «шаг» гэж дуугарснаа бэрсээ нөгөө тал руу татав. Энэ тэмцээнд ороход нь эхнэр нь амжилт хүсээгүй нь болж, тэгсэн бол егөөдсөн болох сон. Гэртээ хэдэн цагаар шатар ширтэн суухад нь шатар мэдэхгүй эхнэр нь дэмий л гиюүрэн суудаг. Гэтэл амралтын өдөр гадуур хамт явъя, кино үзье, уйдахгүйн тул сонин хачин юм ярилцаж хөөрөлдөж байя гэх зэргээр тэр шаардаж болох шүү дээ.

	Өрсөлдөгч хариу нүүдлийг хүлээлгэсэнгүй.

	— Шаг гэж мастер дахин шалав.

	Хуудасны ар талд охин нь бичжээ. Охин нь арван дөрөв хүрч том болоод элдэв гоёл бодох болжээ. Үндэсний хээ угалз шагласан цамц авч өгөхөөр амласныг нь сануулж байгааг уншаад мастер инээмсэглэв. Мартах ч үгүй л дээ. Зам хоногийн мөнгөө хэмнэж бас тайтгаруулах шан хөлс авах тул охин хүү хоёртоо бэлгийн зүйл авах мөнгөтэй болно. Бодол нь гэнэт төөрч, мөнгө хэмнэх хэрэггүй сэн бол, хоолондоо гар таталгүй сүүлчийн онооны төлөө тэмцэх чадал тэнхээ дутахгүй байх байсан биз гэсэн бодол төрснөө тэр дороо “амиа хичээсэн бэртэгчин бодол хүнийг ер юунд хүргэнэ вэ, хүн төрөл төрөгсдийнхөө тухай ер юуг эс бодно вэ?” гэж өөрийгөө гайхаад тэр бодлоо таягдан хаяв.

	Өрсөлдөгч нь ноёноо хөдөлгөхөд мастер дахин шалав.

	Гэвч цагаан ноён найдвартай байраа олсон тул энэ түүний сүүлчийн нүүдэл болов. Мастер хэсэг зуур бодсоноо. «Бууж өгье» гэж дуулдах төдий дуугарав. Өрсөлдөгчид мэдээний хуудсанд гарын үсгээ зурахад үзүүлэх самбар дээр хар ноёны хүзүүнд «Бууж өгөв» гэсэн пайз өлгөв.

	Ер хожигдсон хүн аль хэсгээс нүүдэл буруутсан, яавал өөрөөр ашигтай эргэх байсныг нотолдгийн адилаар өргөө шинжилж шүүж үзэж хэт дорой харагдахгүй байхыг хичээсэн ч үгүй. Тэр шууд босон танхим руу ширтэхэд хүлцэнгүйн мананд автаагүй оч нүдэнд нь гялалзах шиг болов. Гэвч энд хэн ч юуг ч анзаардаггүй бөгөөд үзэгчид шатрын хөлөг анзаарахаас биш хүнийг ажигладаггүй билээ.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

